
與人書十四
维基文库 � 免费全文 � CC BY-SA 4.0

與人書十四

作者：顧炎武　明

本作品收錄於《顧亭林文集/4》

每接高談，無非方人之論。子曰：「三人行，必有我師焉，擇其善者而從之，其不善者

而改之。」執事之意其在於斯乎？然而子貢方人，子曰：「賜也賢乎哉？夫我則不暇。」

是則聖門之所孳孳以求者，不徒在於知人也。《論語》二十篇，惟《公冶長》一篇多論

古今人物，而終之曰：「已矣乎！吾未見能見其過而內自訟者也。」又曰：「十室之邑，

必有忠信如丘者焉；不如丘之好學也。」是則論人物者，所以為內自訟之地；而非好學

之深，則不能見己之過；雖欲改不善以遷於善，而其道無從也。記此二章於末，其用意

當亦有在，願與執事詳之。

此作品在全世界都属于公有领域，因为作者逝世已经超过100年，且作品于1931年1月1日

之前出版。

